
EH Bildu talde politikoa
Grupo político EH Bildu
Ijentea, 1 - 20003 Donostia
 Tel. 943481027  eh_bildu@donostia.eus-– www.donostia.  ehbildu.  eus   -

KONTROL MOZIOA 

ANTONDEGIKO EREMUAN SURF PARK BAT ERAIKITZEKO ASMOARI BURUZ

Jon Markel Ormazabal Gaztañaga EH Bildu udal taldeko zinegotziek,  Udalbatzaren Organo
Araudiko 98.  artikulua oinarri,  mozio  hau aurkezten du,  Udalbatzan azter  dadin.  Mozioa
2021eko  urtarrilaren  18an  Pertsonentzako  Zerbitzuen  Batzordean  aztertutako
interpelazioaren ondorioa da.

JUSTIFIKAZIOA

2020ko abenduaren 31n, hiriko egunkari  batek iragarri  zuen Donostiako Udal Gobernuak
berriz ere ekin nahi diola hirian Surf Park bat eraikitzeko asmoari. Halako azpiegitura bat
sortzeko asmoa ez da berria; izan ere, 2018an orduko alkateorde Ernesto Gascok adierazi
zuen olatu artifiziala eraikitzeko gogoa "surfaren mundua profesionalizatzeko aurrerapauso
gisa". 

2021eko urtarrilaren 18ko Pertsonentzako Zerbitzuen Batzordean Nekane Arzallus Hirigintza
Sostengagarriko zinegotzi ordezkariak albistea baieztatu zuen. Oraingo asmoaren arabera,
egitasmoa  Martutene  inguruetan  dagoen  Antondegiko  lursailean  egingo  da,  eta  Udal
Gobernuak horretarako beharrezkoa den Plan Orokorreko aldaketa tramitatzeko prozedura
abiatuko du. 

Sare  sozialetan  arrabotsa  sortu  zuen  albisteak  berehala.  Izan  ere,  Europako  surflariek
sortutako irabazi asmorik gabeko Surf Rider elkartea azpiegitura hauen aurka posizionatu da
2020an. Funtsean diote surf park-ek ingurumenari egiten dioten kaltea surfari egiten dioten
ekarpena baino handiagoa dela.

Hirigintza  Sostengarriko  zinegotzi  ordezkariaren  arabera,  halako  proiektu  batek  surfaren
aktibitatea bera hobetzen lagunduko du. Bere hitzetan, surfa kirol bezala bultzatzea erabakia
dute  Donostiako  Udalak,  Eusko  Jaurlaritzak  eta  Basque  Team  Fundazioak,  eta  Surf  City
Donostia klusterrean biltzen diren orotariko eragileek nahi dute hirian kirol hau sustatzea –
zehazki  esan  gabe  kluster  horretan  dauden  eragileek  begi  onez  ikusten  duten  halako
azpiegitura bat–, eta hirian, kirol honen bueltan lan egiten duten enpresa ugari dagoela.

Surfrider elkartea ere jakitun da horrelako azpiegiturek surflari askoren entrenamendurako
eta prestakuntzarako duten balioaz, baina hala ere, “olatuen igerilekuak eraikitzearen aurka”
daude. Hiru puntutan laburbildu dituzte beren arrazoi nagusiak: ur kontsumo handia behar
dute azpiegitura hauek funtzionatzeko; energia asko eskatzen du azpiegitura hau martxan
edukitzeak; eta azkenik, igerileku hauek eraikitzeak nekazaritzara bideratutako edo naturalak
diren  lurzoruaren  artifizializazioa  (igerilekua,  parkingak,  errepideak)  dakarte.  Bada,
artifizializazio  honek  bultzatzen  du  animalien  habitatak  suntsitzea  eta  bioaniztasunaren
desagertzea.

Zentzu  honetan,  eta  Donostiari  dagokionean,  gainera,  Itsas  Enara  eta  SEO/BirdLife
ornitologia-elkarteek  ohartarazi  dutenez,  Antondegi  eremuan olatu  artifizialen  parke  bat
eraikitzeak "arriskuan jarriko lituzke babes bereziko erregimenean dauden hegazti asko". Bi
kolektiboek  "kezka"  agertu  dute  proiektuaren  inguruan;  izan  ere,  Antondegiko  gainak,
Donostiako  hiri-sarearen  kanpoaldean  eta  Astigarragarekin  mugan  dagoenak,  "balio
ekologiko handia du" ikuspuntu ornitologikotik.

Surfrider Fundazioak oroitzen du “eragin katastrofikoa” dutela lurzoruaren artifizializazioak,
baliabide naturalen gehiegizko ustiaketak edo berotegi-efektuko gasen isurketak. “Gainera,
ekosistemak puskatzeak areagotu egiten du gizarteek arrisku naturalekiko duten ahultasuna,
izan ekaitzekiko edo muturreko fenomeno meteorologikoekiko. Hurrengo urteetan areagotu
egingo direla aurreikusia dagoela oroitu dute.

Donostiako Udal Gobernuak ere badaki hori horrela dela. “Klima Larriadiaren Adierazpenari
lotutako  ekintza  proposamena”  dokumentuko  “Lurralde  aldetik”  atalean,  besteak  beste,
ondorengoa  jasotzen  da:  “Plan  Orokor  berria,  irizpide  klimatikoekin.  Lurralde  berrien
okupazioa murriztea eta 2010eko Plan Orokorrean urbanizagarri  gisa sailkatutako lurzoru
batzuk egikaritzeari uko egitea”.

Klima  aldaketak  izan  behar  du  gure  garapen  ereduak  birpentsatzeko  aukera,  baliabide
naturalen erabilerak xumeagoak izan daitezen, baita gure inguruko ekosistemekin dugun
harremana  berriz  ere  pentsatzeko.  Hain  zuzen  ere,  horretarako  deklaratu  ditugu  Klima
Larrialdiak.  Eta  horrek,  Donostiako  adierazpenak  jasotzen  duen  bezala,  hiri-ereduaren
inguruko gogoeta sakona egin eta berau berregokitzea exijitzen du. 

Horregatik guztiarengatik,  honako hau da behean sinatzen duen zinegotziak aurkeztutako
KONTROL MOZIOA:  

1.- Donostiako Udalbatzak hertsatuki eskatzen dio Udal Gobernuari  Antondegi eremuetan
egin asmo den proiektuak beharrezkoa duen Plan Orokorreko aldaketa tramitazioa bertan
behera  uztea,  Donostiako  Klima  Larrialdiaren  Adierazpenak  jasotzen  dituen  erronken
norabidean lehen urrats bezala.

2.- Donostiako Udalbatzak hertsatuki eskatzen dio Udal Gobernuari hiriko surfaren sektorea,
ingurumenaren zaintza eta jasangarritasuna aintzat hartuta garatzeko proiektu alternatiboak
pentsatu eta egikaritu ditzan, betiere Donostiako hiriaren erresilientzia gaitasuna hobetze
aldera, lurrak artifizializatzeko eta ur-baliabideak erabiltzeko proiektuek hala nola olatuen
igerilekuek lurraldeek klima-aldaketan duten zaurgarritasuna areagotzen lagunduko baitute.

Donostian, 2021eko urtarrilaren 22an

Jon Markel Ormazabal Gaztañaga
EH Bildu udal taldeko zinegotzia

